
DEĊIŻJONI LI LMENT M’GĦANDUX JIĠI INVESTIGAT 

Ilment Nru: 216 

Allegazzjoni: Vot kontra t-trasparenza u l-kontabilità minn 

membri tal-Kumitat Permanenti dwar il-Kontijiet 

Pubbliċi 

Ilmentatur: Il-Professur Arnold Cassola għan-nom tal-Partit 

Momentum 

Data tal-Ilment: 30 t’Ottubru 2025 

Data ta’ Din id-Deċiżjoni: 

 

17 ta’ Diċembru 2025 

L-Ilment 

 Fit-30 t’Ottubru 2025, il-Professur Arnold Cassola, għan-nom tal-Partit 

Momentum (l-Ilmentatur), kiteb lil dan l-Uffiċċju sabiex jitlob investigazzjoni 

tad-deputati parlamentari Glenn Bedingfield, Alex Muscat, Amanda Spiteri 

Grech u Ramona Attard, li huma l-membri tal-Kumitat Permanenti dwar il-

Kontijiet Pubbliċi (PAC) fuq in-naħa tal-Gvern, talli vvutaw b’ċertu mod waqt 

laqgħa tal-Kumitat. L-Ilmentatur qal:  

Skont Baldacchino-Bartolo-Grima 2017, "In Malta, the PAC is mandated 

to examine and inquire into reports, accounts, and related matters as 

referred to it by the Auditor General, a Minister, or the House of 

Representatives (HoR). The Committee is also empowered to demand the 

Auditor General to undertake and issue memoranda as requested by 

three members of the Committee, as well as to report to Parliament, 

among other roles (Standing Orders, SOs, of the HoR: Art. 120E). 

Moreover, the enactment of the Fiscal Responsibility Act (Cap.534) in 

2014 has broadened the PAC’s remit to incorporate the operations of the 

Fiscal Council". 

F'dan il-każ speċifiku, l-erba' Onorevoli msemmija użaw il-pożizzjoni u l-

vot tagħhom biex ma jippermettux l-"examination" u l-"Inquiry" fl-

accounts dubjużi,  u sa issa misterjużi, li ma ġew qatt ippreżentati mill-

Malta Film Commission.  

 L-ilment sħiħ huwa anness ma’ din id-deċiżjoni bħala d-Dokument A.  

 Fil-31 t’Ottubru l-Ilmentatur reġa’ kiteb lis-sottoskritt (ara Dokument B) 

u kkjarifika li dakinhar tas-seduta tal-PAC imsemmija fl-ilment, l-Onorevoli 

Bedingfield ma kienx preżenti, u kien ġie sostwit mill-Onorevoli Naomi Cachia. 

Għalhekk, l-Ilmentatur talab li l-ilment jiġi kkunsidrat fil-konfront tal-Onor. 

Cachia minflok l-Onor. Bedingfield.  

Il-Kuntest 

 Fid-29 t’Ottubru 2025 saret laqgħa tal-Kumitat Permanenti dwar il-

Kontijiet Pubbliċi (PAC) fil-Parlament. Waqt din is-seduta fost affarijiet oħra, 

ġie diskuss jekk is-Sur Johann Grech, Chairperson tal-Kummissjoni tal-Films, 

kellux jerga’ jiġi msejjaħ mill-Kumitat biex jirrispondi għad-domandi tal-

membri, dan wara li ġie pubblikat rapport mill-Uffiċċju Nazzjonali tal-Verifika 

dwar l-infiq tal-Kummissjoni tal-Films.  

 F’din il-laqgħa qam dibattitu bejn il-membri tal-kumitat fuq in-naħa tal-

Gvern u dawk fuq in-naħa tal-Oppożizzjoni, li fl-aħħar wassal għal vot fuq il-

mistoqsija biex issir “it-talba mill-ġdid lill-Malta Film Commission, sabiex 

tinġieb l-informazzjoni dwar is-€7.2 miljun li ntnefqu min-naħa tal-Malta Film 

Commission, u sabiex jingħataw id-dati tal-ħlas, il-konsiderazzjoni, lil min 

tħallsu l-flus, u kopja tal-invoices.”  

 Id-deputati fuq in-naħa tal-Gvern vvutaw erbgħa kontra t-tliet membri 

fuq in-naħa tal-Oppożizzjoni, u għalhekk il-proposta m’għaddietx.  

Konsiderazzjonijiet  

 Dan l-Uffiċċju diġà kellu okkażjoni jikkummenta f’diversi każi li l-

ġurisdizzjoni dwar kull ma jinqala’ fil-Parlament hija tal-Onor. Speaker tal-

Kamra, u mhux il-kompitu tal-esponent li jiddeċiedi dwar allegazzjonijiet ta’ 

ksur ta’ etika fir-rigward tal-imġiba ta’ deputati parlamentari fil-Parlament.  



 

3 
 

 Dan japplika anki għall-imġiba ta’ deputati f’kumitati parlamentari. 

F’deċiżjoni mogħti mill-Kummissarju preċedenti dwar ilment li kien jikkonċerna 

l-imġiba ta’ deputat waqt laqgħa tal-istess PAC, huwa qal: 

Fil-każ hawn taħt konsiderazzjoni, huwa ċ-chairperson tal-Kumitat 

Permanenti dwar il-Kontijiet Pubbliċi li għandu jinterpreta l-irwol u s-

setgħat tiegħu fl-istess Kumitat. Ma jidhirlix illi hemm lok biex jiena 

nintervjeni f’dak li jaqa’ taħt l-awtorità diretta tiegħu, sakemm ma 

jirriżultawx ċirkostanzi eċċezzjonali ta’ ksur ta’ etika jew dmir statutorju. 

Dan jgħodd sew f’każ fejn persuna li tintalab tidher quddiem il-Kumitat 

bħala xhud ma tidhirx, u sew fir-rigward tal-imġieba tax-xhieda u l-

membri tal-Kumitat.1 

 Barra minn hekk, l-ilment qed jallega ksur ta’ etika da parti tad-deputati 

parlamentari minħabba li ħadu ċertu pożizzjoni waqt vot f’laqgħa ta’ kumitat 

parlamentari. Is-sottoskritt huwa tal-fehma li kull deputat għandu d-dritt u d-

dmir li jivvota fil-Parlament jew f’kumitat parlamentari kif jidhirlu li hu xieraq, 

u li deputat m’għandux jinstab li kiser l-etika sempliċiment minħabba kif 

jivvota. 

 In konnessjoni ma’ dan il-punt, is-sottoskritt jirreferi għar-rapport tiegħu 

dwar il-każ K/072, li ġie riferut minnu lill-Kumitat Parlamentari dwar l-

Istandards fil-Ħajja Pubblika fil-21 ta’ April 2025, u li għadu pendenti quddiem 

l-istess Kumitat. Dan ir-rapport jittratta dwar il-ġustifikazzjoni mogħtija minn 

deputat dwar il-vot tiegħu fir-rigward ta’ mozzjoni parlamentari. Ir-rapport 

jagħmilha ċara li: 

[...] il-ksur ta’ etika jirriżulta min-nuqqas ta’ korrettezza fattwali tal-

kummenti tiegħu, u mhux minn kif ivvota dwar il-mozzjoni. Is-sottoskritt 

ma jistax isib deputat ħati ta’ ksur ta’ etika għaliex ma jaqbilx mal-vot 

tiegħu fil-Parlament.2 

 Għalhekk dan l-Uffiċċju ma jistax jinvestiga l-aġir tad-deputati 

msemmijin.  

 

1  Deċiżjoni datata 28 ta’ Jannar 2022 dwar l-ilment nru 103, paragrafu 13. 

2  Rapport dwar il-każ K/072, paragrafu 25. Dan ir-rapport huwa aċċessibbli minn 
https://standardscommissioner.mt/wp-content/uploads/commissioner-for-standards-
case-report-k072.pdf.  

https://standardscommissioner.mt/wp-content/uploads/commissioner-for-standards-case-report-k072.pdf
https://standardscommissioner.mt/wp-content/uploads/commissioner-for-standards-case-report-k072.pdf

Dokumenti Annessi 

Dokument A Email datata t-30 t’Ottubru 2025 mingħand il-Professur Arnold 

Cassola.  

Dokument B Email datata l-31 t’Ottubru 2025 mingħand il-Professur Arnold 

Cassola.   

 



From: Arnold Cassola
To: Charles Polidano - Office of the Commissioner for Standards in Public Life
Subject: Talba Investigazzjoni Kummissarju tal-Istandards dwar Membri tal-AC
Date: Thursday, 30 October 2025 17:17:03

Għażiż Kummissarju Azzopardi,

Qiegħed nirrapporta lill-membri tal-PAC, l-Onorevoli Glenn Bedingfield, Alex Muscat,
Amanda Spiteri Grech u Ramona Attard, għall-imġiba tagħhom fl-aħħar seduta tal-PAC
fil-Parlament.
Bil-vot tagħhom fil-Kumitat huma assiguraw li l-poplu Malti ma jkollux rendikont ta' 7
miljun ewro mill-flus tat-taxxi tal-poplu li ntefqu mill-Kummissarju tal-Films, mingħajr
riċevuti u dokumentazzjoni oħra.
In-NAO kien ġa ġibed l-attenzjoni dwar il-mismanagement ta' dawn il-flus.

Skont Baldacchino-Bartolo-Grima 2017, "In Malta, the PAC is mandated to examine and
inquire into reports, accounts, and related matters as referred to it by the Auditor General, a
Minister, or the House of Representatives (HoR). The Committee is also empowered to
demand the Auditor General to undertake and issue memoranda as requested by three
members of the Committee, as well as to report to Parliament, among other roles (Standing
Orders, SOs, of the HoR: Art. 120E). Moreover, the enactment of the Fiscal Responsibility
Act (Cap.534) in 2014 has broadened the PAC’s remit to incorporate the operations of the
Fiscal Council".

F'dan il-każ speċifiku, l-erba' Onorevoli msemmija użaw il-pożizzjoni u l-vot tagħhom
biex ma jippermettux l-"examination" u l-"Inquiry" fl-accounts dubjużi,  u sa issa
misterjużi, li ma ġew qatt ippreżentati mill-Malta Film Commission.

Minflok ma qdew dmirhom skont il-ġurament parlamentari tagħhom biex ikun hemm
trasparenza dwar dawn il-7 miljun ewro tal-poplu, servew ta' forċina għal individwu
wieħed, l-Kummissarju tal-films, biex dan ikun jista' iżomm mistur mill-poplu Malti kif
nefaq 7 miljun ewro.

Nitolbok għalhekk tinvestiga dan il-ksur ta' etika gravi u sfaċċat.

Inselli għalik,

Prof. Arnold Cassola
Momentum

Dokument A

